
ЗАХИДАЛ 100

	 

	БАСТИЛИЙН УНАЛТ

	 

	1932 оны аравдугаар сарын 7

	 

	Арван наймдугаар зууны үед болсон хоёр хувьсгалын тухай товч өгүүллээ. Одоо гурав дахь хувьсгал болох Францын хувьсгалын тухай зарим зүйлийг энэ захидалд өгүүлье. Тэр гурван хувьсгалын дотроос Францын хувьсгал бусдаас илүү их нийтийн сэтгэлийг хөдөлгөжээ. Англид эхэлсэн аж үйлдвэрийн хувьсгал асар их ач холбогдол бүхий боловч аажим алгуур болсон тул хүмүүст бараг үл ажиглагджээ. Тэр үед түүний ач холбогдлыг ухааран мэдсэн хүн ч цөөн байжээ. Нөгөө талаар Францын хувьсгал аянга ниргэх мэт Европт гэнэт өрнөн гарчээ.

	Европ урьдын адил олон янзын хаад, эзэн хаадын эрх мэдэлд оршин байжээ. Эртний Ариун Ромын эзэнт гүрэн байхгүй болоод удсан ч гэсэн цаасан дээр бичигдсэн хэвээр, түүний хий үзэгдлийн үргэлжилсэн сүүдэр Европ дахиныг бүрхсэн хэвээр байжээ. Тэрхүү хаад, эзэн хаад, шадар сайдууд, орд харшийн ертөнцийн дотор хамгийн жирийн ард түмний дундаас гарч ирсэн гайхамшгийн их хүч бий болж урьдын тогтсон зан үйл, эрх дархыг огт үл хэрэгсэн нэгэн хааныг ширээнээс нь зайлуулаад, нөгөө бусдыг нь мөн тэгэхээр заналхийлэх болжээ. Удтал үгүйсгэж, нухчин дарж байсан тэрхүү олон түмний уур хилэнгийн өмнө Европын хаад бусад эрхтэн дархтан нар тэгтлээ их дагжин чичрэх болсонд гайхах хэрэг юун?

	Францын хувьсгал галт уул дэлбэрэх мэт оргилон гарчээ. Тэгэхдээ хувьсгал ч, галт уулын дэлбэрэлт ч шалтгаангүйгээр, удаан хувьсалгүйгээр гэнэт оргилон гардаггүй билээ. Бид галт уул гэнэт дэлбэрэхийг хараад гайхдаг боловч газрын хөрсөн дор үе зууны турш олон янзын хүч удтал тэмцэлдэн байснаа газрын гадарга тэр хүчийг тогтоож чадахыг больсон үед тогтуун дүрэлзэн байсан дөл гадагш гэнэт олгойдон гарч тэнгэрт тулсан аймшигт галан багана болж, хайлмаг нурам нь уулын жалга хунх даган урсан буудаг билээ. Үүний нэгэн адил нийгэмд ч гэсэн олон хүчнүүд удтал далд тэмцэлдэн байснаа эцсийн эцэст хувьсгалт дэлбэрэлт болон хувирдаг байна. Усыг халаахад буцалдаг, гэвч ус халан халсаар аажмаар буцлах цэгтээ хүрдгийг чи мэднэ.

	Үзэл санаа, эдийн засгийн нөхцөлөөс хувьсгал үүсдэг. Өөрсдийнх нь бодол ойлгоцод нийцээгүй бүхэнд сохроор ханддаг засгийн эрх баригч мунхаг мулгуу хүмүүс хувьсгалыг ухуулагчид л гаргадаг гэж үздэг байна. Ухуулагчид гэдэг бол оршин байгаа нөхцөлд дургүйцэн түүний өөрчлөхийг хичээн тэр зорилгодоо хүрэхээр ажиллаж байгаа хүмүүс юм. Хувьсгалт үе бүрийд тийм ухуулагч цөөнгүй гарч байжээ. Тэд өөрсдөө тэрхүү жигшил дургүйцлийн бүтээгдэхүүн мөн. Гэвч хэдэн арав, зуун мянган хүн ямар нэгэн ухуулагчийн уриалснаар тэр дороо босоод ирдэггүй. Ихэнх хүмүүс аюулгүй байдлаа хамгаас урьтал болгоно. Тэд бас байгаа юмаараа аз тэнсэхийг ч үл түвдэнэ. Харин эдийн засгийн нөхцөл улам хүндэрч, өдрөөс өдөрт улам бүр гаслан зовлонд автаж, тэсэж суухын аргагүйд хүрсэн үед халирамтгай хүмүүс ч амь өрсөм үзэлцэхээс буцахгүй болдог. Чухамхүү тийм үед л тэд ухуулагчийн үгийг сонсож эхлэх бөгөөд түүнийг зовлон зүдүүрээс гарах зам заагч гэж үздэг байна.

	Би олон захидалдаа ард түмэн үгээгүй ядуу байж, тариачид бослого гаргаж байсан тухай өгүүлсэн. Ази, Европын орон бүрд тийм тариачдын бослого гарч, ихээхэн цус урсгаж, эцэст нь харгис хэрцгийгээр дарагдаж байжээ. Тариачид ядуу зүдүүгээсээ болж хувьсгалт тэмцэл хийхэд хүрдэг боловч тэд их төлөв зорилгоо тод ухаарч мэддэггүй байжээ. Зорилгоо тодорхой мэдэхгүй, үзэл суртлын зэвсэггүйгээс тэдний чармайлт ямагт амжилтгүй болж дуусдаг байжээ. Харин Францын хувьсгалд анх удаа шинэ үзэгдэл харагдсан нь анх удаа дор хаяад л хувьсгал хийхэд зайлшгүй хэрэгтэй үзэл санаа ба эдийн засгийн шаардлага тийм өргөн хэмжээгээр нэгдсэн байлаа. Тийм нэгдэл тогтсон газарт жинхэнэ хувьсгал гарч, тийм жинхэнэ хувьсгал л улс төр, нийгэм, эдийн засаг, шашны зэрэг амьдрал, нийгмийн бүх хүрээнд нөлөөлдөг ажээ. Арван наймдугаар зууны сүүлийн жилүүдэд Францад чухам тийм явдал болсныг бид харж байна.

	Францын хаад эд баялагт умбаж мунхарсан, завхай зайдан улс бөгөөд жирийн ард олон нь ядуу зүдүүгийн туйлд унасан байсан гэж би чамд нэг бус ярьж билээ. Бас Француудын оюун ухаанд жигшил дургүйцэл төрж, Вольтер, Руссо, Монтескье болон бусад хүмүүсийн дэвшүүлсэн шинэ үзэл санааны тухай ярьсан. Тийнхүү эдийн засгийн уналт, үзэл суртлын төлөвшил гэсэн ийм хоёр үйл явц нэгэн зэрэг болж хоорондоо харилцан шүтэлцээтэйгээр үйлчлэн байлаа. Аливаа шинэ үзэл санаа ард түмний тархи толгойд удаан хугацаанд шингэж, нэгэнт хуучирсан мухар үзэл, ойлголтоороо цөөнх хэсэг л дуртайяа салдаг, болохоор ард түмэнд шинэ үзэл суртал шингэх болтол их удаан хугацаа ордог. Гэтэл шинэ үзэл санаа төлөвшин тогтож, эцсийн эцэст ард түмэн уг шинэ үзэл санааг нэлээд амжилттай тусгаж автал тэдгээр үзэл санаа нь зарим талаар нэлээд хоцорч хуучрахад хүрдэг явдал захаас аван гардаг. Нэгэн зүйлийг тэмдэглэхэд, арван наймдугаар зууны францын гүн ухаантны үзэл санаа нь Европт аж үйлдвэрийн өмнөх үед гарч иржээ. Бараг тэр үеэр Англид аж үйлдвэрийн хувьсгал эхэлж, үйлдвэрлэл ба амьдралыг асар их өөрчилсөн тул хэрэг дээрээ францын олон шинэ онол суурилах үндэсгүйд хүрч байлаа. Аж үйлдвэрийн хувьсгал бүр хожим жинхэнэ ёсоороо хөгжсөн учир францын гүн ухаантан нар ирээдүйд юу болохыг тааж хэлж чадахгүй байжээ. Тийм учраас Францын хувьсгалд үзэл суртлын ихээхэн тулгуур болж байсан тэдний үзэл санаа том аж үйлдвэр бий болохын хамт зарим талаар хуучрахад хүрсэн байжээ.

	Тэгэхдээ л ямар ч байлаа гэсэн францын гүн ухаантны үзэл онол хувьсгалд хүчтэн нөлөөлсөн нь илэрхий билээ. Олон түмний үйл ажиллагаа аяндаа гарсан дургүйцэл, бослого хөдөлгөөнөөр илрэх явдал урьд цагт олонтоо гарч байсан юм, тэгвэл одоо энэ нь олон түмний ухамсарт үйл ажиллагаа, өөрөөр хэлбэл олон түмэн үйл ажиллагаагаа ухамсартайгаар удирдахын сайхан жишээ мөн. Францад гарсан энэ Их хувьсгалын чухал ач холбогдол үүнд оршино.

	Людовик XV 1715 онд өвөг эцэг Людовик ХIV˗өөсөө хаан ширээ залгамжлан авч тавин есөн жил эзэн суусан гэж би чамд ярьсан. «Надаас хойш галав юүлсэн ч яах вэ!» гэж тэр хэлсэн гэдэг. Тийм маягаар ч аашилж байжээ. Зугаа цэнгэлийг эрхэм болгосоор улс орноо тэр сүйрлийн даваанд хүргэжээ. Английн хувьсгал английн хааны цаазлуулснаас тэр огтхон ч сургамж авсангүй. 1774 онд түүний ач хүү, тэнэг мулгуу Людовик XVI хаан ширээгийн нь залгамжлан авчээ. Түүний хатан нь австрийн Габсбургийн угсааныхны эзэн хааны охин дүү Мария˗Антуанетта байв. Тэр бас л ойрын бодолтой, багагүй мугуйд зантай хүн тул Людовик ХVI˗г бүрэн мэдэлдээ оруулсан байжээ. Тэр Людовикаас ч илүү «бурхан тэнгэрээс заяагдсан хаан» гэгч үзэлд автсан бөгөөд дорд ард түмнийг үзэн яддаг байжээ. Тийнхүү хаан, хатан хоёул хэмжээгүй эрхт эзэн төрийг ард түмэн үзэн ядахад хүргэжээ. Францын ард түмэн хувьсгал эхэлсний дараа ч хаант засгийн талаар тодорхой ойлголтгүй байсан боловч Людовик, Мария˗Антуанетта хоёр тэнэг мулгуу ажлаараа зайлшгүй бүгд найрамдах улс тогтоох болгосон ажээ. Байдал нэгэнт ийм болсон хойно тэр хоёроос арай илүү ухаалаг хүмүүс ч яаж ч чадахгүй болсон байжээ. 1917 онд Орост хувьсгал гарахын өмнө оросын хаан, хатан хоёр ч яг тийм гайхмаар ухаангүй байсан санжээ. Тийм хүмүүс хямрал гүнзгийрэх тусам улам тэнэглэж, өөрсдийнхөө үхлийг дууддаг нь сонин юм шүү. Бурхан хөнөөе гэсэн хүндээ ухаан заяалгадаг гүй гэсэн латины алдарт зүйр үг яг л үүнд таарах ажгуу. Самгарди хэлэнд ч бас яг үүнтэй төстэй зүйр үг байдаг.

	Эзэнт төр буюу дарангуйлах ёсны нэг тулгуур нь ихэнхдээ цэрэг дайны алдар сүр байдаг. Улс оронд бэрхшээл учрах бүрд хаан буюу эрх баригч бүлгийнхэн түүнийг хүмүүсийн санаа сэтгэлээс займруулахын тулд гадаадад элдэв адал балмад аян дайн дэгдээдэг билээ. Гэвч Францын хувьд дайны балмад ажиллагаа үр тус муутай байжээ. Франц Долоон жилийн дайнд ялагдаж, тэр нь улмаар хаант засагт цохилт болжээ. Балран унах цаг нь ойртон ойртсоор авай. Америкийн тусгаар тогтнолын дайнд Франц оролцсон нь нэмэгдэл зардал гаргахад хүргэжээ. Гэтэл тэр бүх мөнгийг хаанаас олох байв? Тайж нар, санваартан нар илүү эрх дархтай, татвар төлдөггүй бөгөөд тэр эрх дархаа тэд алдахыг хүсэхгүй байжээ. Тэглээ ч гэсэн зөвхөн өр төлөхөд төдийгүй, ордны зардалд зориулж мөнгө олох шаардлагатай байжээ. Гэтэл олон түмэн буюу ард олон ямар байдалтай байв аа? Францын хувьсгалын талаар английн түүхч Карлейль юу гэж бичсэнийг иш татъя. Тэр бичлэгийн өвөрмөц барилтай хүн бөгөөд дүрслэн бичсэн зүйл нь сэтгэл догдлом байдгийг чи ажигласан байх.

	«Хөдөлмөрийн хүмүүсийн байдал мөн л сайнгүй байлаа. Тун золгүй хэрэг! Бидэнд харь «зүсний» буюу бас ч нэлээд хүн төлөв бүхий гэмээр олон түмнийг» бүдүүн тоймоор хамж нэгтгэн, тодорхойгүй, айдас хүрэм үл мэдэгдэх нэгэн бүхэл болгодог бидний тэр бөөмнөрөл маань хориос хорин таван саяд хүрнэ. Тэд бол мэдээж, олон түмэн юм л даа. Харин, гайхалтай нь, хэрэв та ургуулан бодохын хүчээр өргөн уудам франц орон даяар тархаатай тэдний шавар пин, кибарка, мансарда мэт урц овоохойгоор нь орж үзвэл мөнөөхөн олон түмэн чинь тодорхой нэгжүүдээс бүтэж бүрдсэнийг олж харах болно. Тэр нэгэн бүр аминдаа бас зүрх сэтгэл, баяр баясгалан, зовлон бэрхшээлтэй, төрсөн биедээ заяасан арьснаас өөр юмгүй тэднийг хатгаж үзвэл цус шүүс гарна» гэжээ.

	Энэ бичсэн зүйл 1789 оны Францад төдийгүй, 1932 оны Энэтхэгийн байдалд ч тохирч байгаа юм. Манайхны олон хүн Энэтхэгийн олон арван сая тариачид, ажилчдыг «олон түмэн» гэсэн нэг л бүлэгт чихээд тэднийг ямар нэгэн золгүй, болхи амьтас гэж бодож суудаггүй гэж үү? Тэд олон жилийн турш тээврийн мал байсан, одоо ч тэр л хэвээр байна. Бид тэднийг «талархан үзэж» их л ивээн соёрхож тэдний сайн сайхны төлөө санаа тавих нь чухал гэж хэлдэг. Гэвч биднээс нэг их ялгарахааргүй хувь хүнийх нь талаар бид ямар нэг юм боддог гэж үү. Тэд шавар урцандаа тус тусынхаа амьдралын мөр хөөн бид бүхний л адил даарч хөрж, өлсөж цангаж, өвдөж шаналж суудаг билээ. Хууль судлаач манай улс төрийн бодлоготнууд үндсэн хууль зэргийн тухай бодож сэтгэхдээ тэрхүү үндсэн хууль элдэв хууль дүрмийг хүнд зориулан гаргадгийг умартдаг ажээ. Шавар урцтай манай олон сая хүн бас хотын борчуудын хувьд улс төрийн бодлого явуулна гэдэг бол тэдгээр өлсөж доройтогсдыг гэдэс тэжээх хоол унд, мөрөнд өмсөх хувцас хунар, нар бороо хаах, орон сууцтай болгоно гэсэн үгээ.

	Людовик ХVI˗ийн үеийн Францад байдал ийм л байжээ. Бүр түүнийг хаанчилж эхлэх үед л өлссөн ядуучууд үймээн дэгдээж байжээ. Үймээн хэдэн жил үргэлжилсний дараа нэг хэсэг намжсанаа тариачид бас дахиад л хөдөлжээ. Дижон хотод болсон тийм нэг үймээний үеэр хотын дарга өлсгөлөн хүмүүст хандан: «Өвс ногоо ургаж гүйцсэн байна, хээр очиж бэлчээрлэцгээ!» гэж тушааж байжээ. Асар олон хүн байнгын өлсгөлөн гуйланчлалд унажээ. Албан ёсны мэдээгээр үзвэл 1777 онд Францад нэг сая нэг зуун мянган хүн өлсгөлөн гуйланчлалын байдалд байжээ. Гуйланчин ядуугийн тухай бодох бүрд л бидэнд Энэтхэгийн байдал аяндаа санаанд ордог билээ!

	Тариачид зөвхөн идэх юмгүйгээс төдийгүй, газаргүйгээс болж өлсөн зовжээ. Феодалын системийн үед газрыг тайж язгууртан нар өмчилж тэдний орлогын ихэнх хувь нь газраас ордог байжээ. Тариачид нарийн бодож санасан ч юмгүй, тодорхой зорилго ч үгүй, гагцхүү өөрийн газартай болохыг хүсэн тэдэнд дарамт болж байсан тэр феодалын системийг үзэн яддаг, тайж язгууртан, санваартан нарыг, бас (Энэтхэгийг дахин санахад!) ядуучуудад их гай таригч габель гэж нэрлэдэг давсан татварыг үзэн яддаг байжээ.

	Тариачдыг ийм байсан хэр нь хаад, хатагтай нар мөнгө зоос шаардсаар байжээ. Засгийн газарт зардлаа нөхөх мөнгө байсангүй, өр нь өссөөр л байжээ. Мария Антуанеттаг «Тарчгийн хатагтай» хэмээн хочилдог байжээ. Мөнгөтэй болох ямар ч боломжгүй тул Людовик XVI яах учраа олж ядан 1789 оны тавдугаар сард Ерөнхий штатуудыг зарлан хуралдуулжээ. Энэ нь гурван ангийн төлөөлөгчөөс бүрдсэн байгууллага бөгөөд тэр цагт нэрлэснээр эзэн хааны ивээлтнүүд байсан, үүнд тайж язгууртан, санваартан нар, хүй олныхон багтжээ. Тийм учраас тэр нь тайж язгууртан, санваартан нараас бүрдэл болсон, лордуудын танхим, бас хүй олны доод танхим бүхий английн парламентаас онцын ялгагдах юмгүй байжээ. Гэвч тэр хоёр хоорондоо ихээхэн ялгаатай ажээ. Английн парламент хэдэн зуун жилийн турш ямар ч гэсэн байнга хуралддаг ажлын тогтсон журамтай, тогтсон уламжлал, арга барилтай байжээ. Ерөнхий штатад тийм уламжлал байсангүй, хааяа нэг хуралдана. Энэ хоёр байгууллага хоёул дээд ангийнхныг, тэгэх тусмаа Ерөнхий штатуудын хүй олныг (гурав дахь язгуурынхан—Ред) бодвол английн доод тэнхим Ерөнхий штатын хүй олныхноос илүүгээр дээд ангийг төлөөлж байжээ. Тариачид алинд нь ч оролгүй үлддэг байжээ.

	Хаан 1789 оны тавдугаар сарын 4˗нд Версальд Ерөнхий штатуудын хуралдааныг нээжээ. Гэвч хаан төдхөн гурван язгуурынхны төлөөлөгчдийг нэг дор зарлан цуглуулсандаа харамсжээ. Гурав дахь язгуурынхан болох хүй олон буюу дунд ангийнхан тэдний саналыг харгалзахгүйгээр ямар ч татвар хураах ёсгүй хэмээн зүтгэж асуудлыг өөр зүгт эргүүлэн шуугьжээ. Английн доод танхим тийм эрх олж авсан нь тэдэнд жишээ болжээ. Бас саяхны америкийн бэлээхэн жишээ ч тэдэнд байжээ. Гэвч тэд Английг эрх чөлөөтэй орон гэж бодсон нь хараахан ташаа байжээ. Тэр бол хэрэг дээрээ төөрөгдөл бөгөөд учир нь Англид газрын өмчтөний анги ноёрхож, удирдан жолоодож байжээ. Санал өгөх, өөрөөр хэлбэл сонгуулийн хэт явцуу эрх бүхий болохоор тэдний төлөөлөгчид парламентад хуваарьгүй бүрэн (монополь) эрхтэй байжээ.

	Тэглээ ч гэсэн гурав дахь язгууртан буюу хүй олныхны тавьсан шаардлага хэдий бага ч гэсэн Людовик хаанд их зүйл байжээ. Хаан тэднийг танхимаас хөөн зайлуулахыг зарлиг болгожээ. Депутатууд тарж явсангүй. Тэд төдхөн ойролцоо байдаг бөмбөг тоглох Танхимд цугларан, үндсэн хууль батлаагүй цагт тарж явахгүй хэмээн тангараглажээ. Тэр явдлыг «Бөмбөг тоглох танхимын тангараг» гэж нэрлэх болжээ. Тэгээд хаан хүч хэрэглэхийг оролдсонд өөрийнх нь цэрэг түүний зарлигийг биелүүлэхээс татгалзсан явдал байдлыг улам ч эгзэгтэй болгожээ. Засгийн газрын гол тулгуур болсон арми өөрсдийн ах дүүс болох олон түмэн рүү буудахаас татгалзвал хувьсгал эгзэгтэй мөчдөө ордог нь ёс билээ. Людовик айн самгардаж буулт хийсэн боловч дараа нь мугуйд цочмог зан нь хөдөлж, өөрийн ард түмнийг буудуулахаар гадаадаас цэргийн хороо авчрахыг оролджээ. Тэр бол дэндүү хэтэрсэн явдал байсан тул 1789 оны долоодугаар сарын 14˗ны дурсгалт өдөр Парисын ард түмэн өндийн босож Бастилийн шоронг эзлэн аваад бүх хоригдлуудыг суллан тавьжээ.

	Бастилийн уналт бол түүхэнд болсон том үйл явдал байжээ. Тэр үйл явдлаас хувьсгал эхэлжээ. Тэр нь орон даяар нийт ард түмний бослого гарахын дохио болжээ. Тэр нь Францад хуучин дэглэм эцэс болж, феодализм, их эзэн хаан, эрх дарх балран унахын эхлэл болжээ. Тэр бол Европын нийт хаад, эзэн хаадад аймшгийг төрүүлсэн юм. Хэмжээгүй эрхт их эзэнт ёсны үлгэр дуурайл болж байсан Франц одоо бас шинэ үлгэр дуурайл үзүүлж, Европ дахиныг донсолгох болжээ. Зарим нэг нь болж буй үйл явдлыг хараад айж, дагжин чичирч байсан бол бусад олон хүн сайн цаг ирнэ гэж түүнд итгэж байжээ. Тэр үеэс хойш долоодугаар сарын 14˗нийг Францын үндэсний баярын өдөр болгон жил бүр орон даяар тэмдэглэдэг болжээ.

	Долоодугаар сарын 14 бол Парисын олон түмний түрэлтэд Бастиль унасан өдөр юм. Гэтэл засгийн эрхэнд байгсад хэчнээн тэнэг байсан гэж санана, урд орой нь долоодугаар сарын 13˗нд хаан Версалийн ордонд их ёслол үйлдэж, дуу хөгжим, бүжиг наадам үүсгэн Парисын босогчдыг мөдхөн ялахыг ерөөн хаан, хатанд хундага өргөж байсны нь яана, Европ дахины ой тойнд хаант ёсны үзэл санаа тэгтэл их шингэсэн байсан нь хачин юм шүү. Одоо бол бид бүгд найрамдах засагт дассан учир хааныг нэг их юманд бодохгүй болжээ. Одоо дэлхийд үлдсэн цөөн тооны хаан өөрт нь гай тотгор ирэхээс хэт болгоомжлон биеэ барих болсон байна. Гэтэл ийм байхад ч гэсэн олон хүн хаант ёсны үзэл санааг эсэргүүцсээр байгаа юм, учир нь хаант ёс ангиудыг хэвээр үлдээж, дээдсийг дуурайх, хэт өргөмжлөх ёсыг хөхүүлэн дэмжсээр байгаа юм. Харин арван наймдугаар зууны үеийн Европт байдал тийм байсангүй. Улс орон нь хаангүй байна гэж тэр үеийн хүмүүсийн сэтгэлд багтамгүй зүйл байжээ. Тийм учраас Людовик хэчнээн тэнэг мулгуу байсан ч гэсэн, уур хилэнг нь хөдөлгөсөн явдал гаргаж байсан ч гэсэн түүнийг унагах ёстой гэж хэн ч хэлдэггүй байжээ. Францад бараг хоёр жил шахам түүний урваж шарвасан явдалтай эвлэрэн, гагцхүү түүнийг оргон зугтах гэхэд нь баривчлан авч, улмаар Франц орон хаангүй байхаар шийдсэн ажээ.

	Гэвч энэ хожим болсон явдал. Тэр үед Ерөнхий штатууд Үндэсний хурал болон өөрчлөгдөж, хаан нь үндсэн хуульт ёсыг дагадаг, Үндэсний хурлын юу хэлснийг хийдэг, хязгаарлагдмал эрхтэй болжээ. Гэвч хаан түүнээс ч илүүгээр Мария˗Антуанетта тийм байдлыг тэвчин ядаж, харин Парисын ард түмэн тэдэнд нэг ч их тал өгөхгүй, ямар нэгэн урваж шарвах явдал гаргуузай гэж болгоомжилж байжээ. Тэр үед хаан, хатдын суудаг Версалийн ордон Парисаас бас ч мундахгүй зайтай байх тул нийслэлийн ардууд тэдний яаж байгааг мэдэхэд амаргүй байжээ. Гэтэл Версальд найр хурим, зугаа цэнгэл болж байгааг сонсоод парисын өлсөж ядарсан олон улам эгдүүцэн дургүйцжээ. Тийнхүү хаан, хатан хоёрыг Парист байдаг Тюильрийн ордонд хөл болон авчирчээ.

	Францын хувьсгалын түүхийг дараагийнхаа захидалд үргэлжлүүлье.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

